
 

 

Gemeinsam Äntwert vun der Madamm Ministesch fir Gesondheet a sozial Sécherheet a vum Här 
Minister fir Wirtschaft, PME, Energie an Tourismus op d'parlamentaresch Fro n° 1407 vum 22. 
Oktober 2024 vum honorabelen Deputéierten Här Sven Clement.  

 

1. Wéi plangt d'Regierung d'Dataspace4Health mat dem European Health Data Space ze verbannen? 
Wéi eng Virdeeler gesäit d'Regierung fir d'Lëtzebuerger Gesondheetsversuerger an d'Patienten duerch 
dës zwou Initiativen? 

Ufank 2024 huet den EU-Rot zesumme mam Europäesche Parlament e provisoreschen Accord iwwert 
d’Veruerdnung vum EHDS erreecht. Den EHDS huet als Zil den Austausch an den Zougang op 
Gesondheetsdonnéeë EU-wäit ze erliichteren, an definéiert konkret Konditioune fir Zougang op 
Gesondheetsdonnéeë ze kréien. D'Adoptioun vun dëser europäescher Veruerdnung ass fir Ufank  2025 
erwaart. 
 
Soubal den EHDS ëmgesat ass, musse Projeten, déi Gesondheetsdonnéeë sammelen oder deele wëllen, 
den Ufuerderunge vum EHDS nokommen. Fir z’assuréieren, dass Dataspace4Health konform mam EHDS 
funktionéiert, wäerten déi relevant Acteuren enk an d’Ëmsetzung vum EHDS mat agebonne ginn.  

2. Wéi gëtt d'Verbindung tëscht Obesitéit an Diabetes am Kader vum Dataspace4Health Projet 
berécksiichtegt? Gëtt et Pläng, fir d'Obesitéit als eegene Schwéierpunkt an dëse Projet z'integréieren? 

Den DataSpace4Health weist säi Potential ënnert anerem am Kader vum Diabetes. Bei dësem spezifesche 
Beispill ginn déi legal, technesch a praktesch Elementer consideréiert fir déi relevant Donnéeën 
zesummenzebréngen an esou klinesch Entscheedungen z’ënnerstëtzen. Dëst wäert et erlabe, 
Komplikatiounen an der Behandlung vun Diabetes-Patiente besser vermeiden ze kënnen. 

3. Wéi eng Aart vu Gesondheetsdaten, déi fir d'Fuerschung an d'Preventioun vu Krankheete wéi 
Obesitéit a Diabetes wichteg sinn, ginn am Moment zu Lëtzebuerg gesammelt a wéi ginn dës am Kader 
vum Dataspace4Health a vum EHDS genotzt? 

DataSpace4Health baut op scho besteeënd Donnéeën op déi z.B. vum Luxembourg Institute for Health 
oder Hôpitaux Robert Schuman gesammelt ginn. Donieft kënnen och Donnéeën, déi vun eise 
verschiddene Verwaltungen oder am Kader vu klinesche Studie gesammelt ginn, mat afléissen. Bei all 
Ëmgang mat Donnéeën ass den Dateschutz prioritär. 
 
Den zukünftegen EHDS wäert de Kader fir déi spezifesch Prozeduren an Infrastrukture fir 
d’Weiderverwäertung vun Donnéeë genau definéieren. Zum Beispill wäert den EHDS virschreiwe wéi eng 
Kategorie vu Gesondheetsdonnéeë musse fir sekundär Zwecker, wéi Fuerschung a Preventiounspolitik, 
zur Verfügung gestallt ginn. 

4. Wéi gëtt de Schutz vu sensibele Gesondheetsdaten am Kader vum Dataspace4Health garantéiert? 
Wéi gëtt séchergestallt, datt d'Patienterechter am Aklang mam EHDS respektéiert ginn, besonnesch wat 
d'Recht op Zougang an d'Kontroll vun eegenen Donnéeën ugeet? 

An der mise en place vum Dataspace4health ass et eng Prioritéit all déi applikabel europäesch an national 
Veruerdnungen ze respektéieren, besonnesch punkto Dateschutz (z.B. RGDP). An deem Sënn gouf e 
spezifeschen Aarbechtspak ausgeschafft fir déi legal a reglementaresch Konformitéit z’assuréieren. 
 



 

 

Den EHDS wäert e neie reglementéierte Kader schafen deen am Aklang mam RGDP Reglement wäert sinn. 
D’Leit wäerten d’ Kontroll iwwert hir elektronesch Gesondheetsdonnéeë behalen. 

5. Wéi eng Moossnamen si virgesinn, fir d'Interoperabilitéit vun de Gesondheetsdaten tëscht de 
verschiddene Systemer zu Lëtzebuerg an am Kader vum EHDS ze garantéieren? 

Den EHDS wäert der Interoperabilitéit an dem Echange vun Donnéeën e Kader ginn. Op nationalem Niveau 
wäert sech dësem Kader mussen ugepasst ginn. De Ministère setzt op eng proaktiv an enk 
Zesummenaarbecht mat all de concernéierten Acteure fir dëst ze garantéieren. 

6. Wéi plangt d'Regierung d'Fuerschung an d'Innovatioun am Beräich vun der Gesondheet duerch 
d'Notzung vun dësen neie Méiglechkeeten ze ënnerstëtzen, besonnesch a Beräicher wéi Obesitéit a 
Diabetes? 

Zënter 2008 huet d'Regierung Investissementer an d’Gesondheetstechnologie verfollegt mam Ziel d’Prise 
en charge vu Patienten ze verbesseren an och zur Diversifikatioun vun der Wirtschaft bäizedroen. 2019 
huet d'Regierung d‘Data-driven Innovatiounsstrategie publizéiert, an där och d‘Notze vun Donnéeën am 
Gesondheetssecteur fir d’Innovatioun festgehale gouf. De Lancement vum LNDS am Joer 2022 verstäerkt 
dës Data-driven Innovatiounsstrategie. 
 
D'Disponibilitéit an d’Varietéit vu biomedezineschen Daten, sou wéi d'Méiglechkeet Donnéeën an Echtzäit 
opzehuelen an ofzeruffe bitt vill Méiglechkeete fir Fuerschung, Entwécklung an Innovatioun am 
Gesondheetsberäich. 
 
D’Regierung poursuivéiert eng koordinéiert Strategie tëschent Gesondheets-, Fuerschungs- a 
Wirtschaftspolitik, fir dass eis Gesellschaft an de Genoss vu personaliséierter an dateräicher Medezin 
komme kann. 

7. Wéi eng Roll wäert d'Agence eSanté an d'Ëmsetzung vum Dataspace4Health a vum EHDS zu 
Lëtzebuerg spillen? Wéi gëtt hir Expertise an dësem Beräich genotzt? 

Stand elo ass den Dataspace4Health e Fuerschungs-, Entwécklungs- an Innovatiounsprojet duerch deen 
ee „Proof of Concept“ entstoe soll. Zesumme mat der Agence eSanté wäert analyséiert ginn, wéi konkret 
Uschlëss un déi verschidde Servicer vun der Agence kënnen erméiglecht a vereinfacht ginn. 
 
Am Kader vun der Ëmsetzung vum EHDS wäert d'Agence eSanté eng wichteg Roll bei der Notzung vu 
primäre Gesondheetsdonnéeë spillen. Dofir wäert och bei der Ëmsetzung vum EHDS enk mat der Agence 
zesummegeschafft ginn. 
 

 

Lëtzebuerg, den 4. Dezember 2024 

D'Ministesch fir Gesondheet 
a sozial Sécherheet 

(s.) Martine Deprez 


